
OLIMPIADA NAȚIONALĂ DE LIMBA RROMANI 

ETAPA JUDEȚEANĂ 

07 MARTIE 2026 

ANUL IX DE STUDIU 

 

• Savorre subijèkturǎ si musajutne.  

• Den pen ivǎθe 10 pùnkturǎ. 

• E butǎqo vaxt si 3 òre. 
 
O JEKHTO SUBIJÈKTO 32 pùnkturǎ 

Del pes o tèksto: 

 

O Gabriel Stòjka biandǎs pes kaj 28 oktòbro 1975, and-o fororro Mǎcin andar o źudèco Tulcea, 

pesqi daj isindoj i Maria Moise, thaj pesqo naturàlo dad isi lesqe pànda biӡanglo. Pesqe daja sasas les te 

arakhel la palal so o Gabriel Stòjka prandizisanilo thaj rodindǎs la ka-e ispidimata pesqe rromnǎqe. Vov si o 

kòrkorro andar kodola efta phrala, e saves lenqi daj dias les ka-o kher ćhavorrenqe. Avdǐves, o Gabriel 

Stòjka patǎl kaj, ӡi kaj agor, laqi decizia arakhlǎs les kaθar e nasulimata e phuvǎqe, kodolesqe reslǎsas nasul 

kana aćhilǎsas khere.  

O Gabriel Stòjka kerdǎs kaj i Tulcea e anglutne śtar klàse (kaj i Generàlo Śkòla o gin 2, maśkar e 

berśa 1982-1986), e gimnaziàla klàse - k-i Generàlo Śkòla o gin 2 (1986-1990) vi e licevosqe klàse - ka-o 

Śkolutno Industriàlo Metalùrgiko Grùpo (1994-1999). Ӡi kaj 18 berśa, kadava ӡivdǎs anda institucionàlo 

sistèmo, palal, vov sas mukhlo pa droma, isindoj tangǎrdo te sovel jekh kurko p-e skamina andar e 

aźukǎripnasqi sàla arakhli and-i gàra e sastrutne dromenqi e Tulceaθar, than kaj vov si arakhlo kaθar 

varesave voluntàrǎ e Baptistikane Khangerǎqe. Kadjal, vov avel and-e edukaciaqe progràmurǎ e Fondaciaqi 

„Baxt” thaj, palal, liel pesqe butǐ sar magazinèro śkolutne lilenqo kaj o Śkolutno Źudecosqo Inspektoràto 

Tulcea. Kathe, sasas les i okàzia te arakhel kaθar i inspektòrka vaś rroma, i Alina Pǎdeanu, palal o śajutnipen 

te siklǒl i xasardi pesqi dajutni ćhib thaj, kadjal, o Gabriel Stòjka avel, maśkar 2-19 jùlio 2002, ka-e 

themutne milajesqe kùrsurǎ e rromane ćhibǎqe vi e metodikaqe siklǎripnasqi kadale ćhibǎqo thavdine ka-o 

Lacul Sǎrat (O Londo Talo, o źudèco i Brǎila), organizisarde vi koordinisarde katar o prof. Gheorghe Sarǎu, 

khethanes e Ministeroça e Edukaciaqo thaj e Rodipnasqo vi e aźutipnaça dino katar UNICEF.  

O Gabriel Stòjka kerel pànda jekh phird, arakhel kathe palal o isipen jekhe strukturaqo vaś o 

anglokeripen e institutorurenqo – le siklǎrnenqo rromane ćhibǎqe kaj universitàro nivèlo thaj, maśkar e berśa 

2001-2005, si studènto k-o Departamènto CREDIS vaś putardo siklǒvipen dural andar i Universitèta 

București, liindoj pesqe dìploma anda jùnio 2005, e butǎça „Nașterea și botezul. Practici și obiceiuri la 

rromi din perioada copilăriei” [O biandipen vi o bolipen. Pràktike thaj aćara kaj rroma andar i periòda e 

ćhavorripnasqi].  

Andar 2002, kaj jekh berś palal so vov reslǎsas studènto ID, o Gabriel Stòjka inkerel òre rromane 

ćhibǎqe, sar siklǎrno kaj o kùrso kalifikaciaqo, k-i Generàlo Śkòla o gin 3 andar i Tulcea, tha’ kerel vi but 

nevutne aktivitèturǎ and-o śkolutno jekhipen vi and-o thanutno komunitèto andar i Tulcea, e rromane 

siklǒvnença, butǐ savi ingerel kaj lesqo akharipen, kerdo katar o baredèri e Municipiosqo i Tulcea, o raj o 

Mocanu Constantin, and-o berś 2004, sar konsilèro vaś e rromenqe pućhimata, xatǎrel pes, paralelone 

ćhandesθe pesqe didaktikane butǎça. Andar kadaja pozìcia, vov resel te del vast kaj o inklǒvipen po bute 

katedrenqo rromane ćhibǎqe and-e śkòle e Tulceaqe, te aven line sastipnasqe mediatòrurǎ kaj i Dirèkcia vaś i 

Asistència vi e Sociàlo Arakhipen, kadaja kerindoj pes vi e aźutipnaça e themutne formatorurenqo and-i 

sanitàro mediàcia - e rromane terne: i Mariana Buceanu thaj o Titi Rǎdulescu – solduj kaθar i Romani Criss.  

O Gabriel Stoica odǎrel, sa kadjal, o jekhto ansàmblo e rromane tradicionalone khelimatenqo - 

”Phralipen” -, kerdo andar rromane ternorre thaj terne, e savença liel rig kaj thanutne, themutne vi 

maśkarthemutne festivàlurǎ thaj konkùrsurǎ, liindoj importànta thana. Jekh aver than afirmaciaqo sas, sar 

ekzèmplo, i Paràda e rromane tradicionalone phiravipnasqo vi e khelipnasqo, andar e e milaja e berśenqe 

2006 thaj 2007 kaj Costinești. Xatǎrel pes, and-i periòda e berśenqi 2004-2008, kozom sas vi konsilèro e 

barederiesqo e Municipiosqo Tulcea, o Gabriel Stòjka dias vast kaj but rromenqe famìlie k-aśti te lien sociàlo 

khera, butǎqe thana, sigalo lovenqo vastdinipen, sa kadjal, vov sas paśal e dajale asistènturǎ, saven sasas len 

anda godorvalipen ćhave, dias svàturǎ k-e rromane famìlie sar e rromane ternorre thaj e terne te ӡan te 

siklǒven k-o licèvo vaj k-i profesionàlo śkòla, ka-i fakultèta, thodǎs o phiko kaj e rromane siklǒvne vi e 

studènturǎ te lien stipèndie.  

O Gabriel Stòjka, nevǎrindoj vi po dur, kerel, and-o berś 2007, o Grùpo vaś e iniciatìve le rromane 

ternenqe e Tulceaθar, sa kadjal, liel pes, berśutnes – astarindoj andar 2008, sar organizatòro e Źudecosqi 

olimpiadaqo e rromane ćhibǎqi, e Źudecosqo konkursosqo palal i istòria vi e tradìcie le rromenqe. Tha’ o 

Gabriel Stòjka na aćhavel pes kathe, vov buxlǎrel pesqe o anglekeripen vi o laćharipen e ӡanglimatenqo kaj o 

lèvelo e uprutne siklǎripnasqo, avilindoj, maśkar e berśa 2006-2009, kaj i Fakultèta palal i Psihologìa andar i 

Ekologikani Universitèta andar București (agorutne ekzamenoça anda „psihologìa”, i sèsia 2009). Andar o 

berś 2007, paruvel o than katar i Śkòla o gin 3 Tulcea k-i Profesionàlo Śkòla „Danubius” andar sakodova 

fòros, kaj vi avdǐves siklǎrel, tha’, sajekhe vrǎmaθe, astarindoj andar o berś 2008 thaj ӡi akana, o Gabriel 

Stòjka si vi śkolutno inspèktoro le rromenqo kaj o Śkolutno Źudecosqo Inspektoràto Tulcea. Vov rodel te 

opreinkerel pesqe e gràdurǎ andar siklǎripen (anda 2010 – definitivàto, and-o berś 2017 - o II-to gràdo, palal, 

and-o 2021, vi o I-to gràdo).  

Kodobor but si źutisardo o Gabriel Stòjka ka-o thanutno nivèlo dikhlǎs pes and-o milaj e berśesqo 

2014, kana vov kerdǎs ni jekhe dośaça i  Themutni olimpiàda e rromane ćhibǎqi ka-i Tulcea. Dikh, vi 

kadalaθar, vov sas akhardo kaθar o Ministèro e Edukaciaqo, astarindoj andar 2015, sar o secretàro e 

Themutne olimpiadaqo e  rromane ćhibǎqi.  

Manuś lośalo, aźukǎralo laćhesθe, zumavalo, o Gabriel Stòjka sikavel kaj na si lesqe tème bi te aven 

laćhǎrde/ agordine lesθar!  

 
 

1. Xramosaren savo si o tìtulo, o autòro thaj o mesàzo le tekstosqo din omaj opre!  

                        6 pùnkturǎ 

2. Arakhen e sinonìmurǎ vaś e alava: źutisardǎs, akharipen, biandǎs pes, opreinkerel.  

                  4 pùnkturǎ 

3. Roden thaj xramosaren, andar o dino tèksto, trin sarnavnǎ/ pronòmbrurǎ! Xramosaren savo si 

lenqo fǎlo thaj lenqo kèzo.                   6 pùnkturǎ 

4. Roden thaj xramosaren, andar o dino tèksto, duj rromane buxle paśnavnǎ/ adźektìvurǎ. 

Xramosaren k-o savo komparaciaqo gràdo si von.           4 pùnkturǎ 

5. Roden thaj xramosaren, andar o dino tèksto, trin paśkernavnǎ/ advèrburǎ! Xramosaren savo si 

lenqo fǎlo.                 6 pùnkturǎ 

6. Roden thaj xramosaren, andar o dino tèksto, trin kernavnǎ/ vèrburǎ save si ka-jekh biʒenutno 

mòdo. Xramosaren k-e savo mòdo si von.              6 pùnkturǎ 

O DUJTO SUBIJÈKTO           58 pùnkturǎ 
 

1. Ambolden gaʒikanes e anglutne duj alineàturǎ andar o tèksto din omaj opre!   

                        18 pùnkturǎ 

2. Nakhaven i kernavni/ o vèrbo „avel – a veni” ka-e savorre ʒenutne mòdurǎ!        12 pùnkturǎ 

3. Keren jekh propozìcie e alaveça „naj” thaj aver e vortogramaça „na-i”.         6 pùnkturǎ 
 

4. Thon/ Nakhaven i sarnavni/ o pronòmbro „kadava” ka-e savorre kèzurǎ ka-o jekhipen. 

                  6 pùnkturǎ 

5. Ambolden and-i rromani ćhib!              16 pùnkturǎ 
 

a) Fratele prietenului meu ar dori să studieze la una dintre cele mai bune universități din țară.  

b) Ediția de anul acesta a Olimpiadei Naționale de Limba Rromani se va desfășurară în orașul 

Târgu Jiu, în perioada 15-18 aprilie 2026. 

c) În România, elevii rromi vorbesc mai multe dialecte, însă la școală ei învață limba rromani 

comună. 

d) Dacă dorești să vii cu mine în excursie, îți voi plăti eu toate cheltuielile de transport, cazare și 

vizitele la obiectivele turistice renumite. 


